
3

Lê ô commetteiva a Aboia, diao mostruoso,

Ch’ô l’aveiva a figûa d’un baggio enorme,

Deforme quanto ô l’ea voluminoso,

Tanto maligno quanto ô l’ëa deforme,

Che a-i treî giudiçi in mezo a-ô so riposo

E a l'inqueto Amerigo, mentre ô dorme,

L’invidia ô fomentasse e a so pascion

Sfrenâ e predominante, l’ambizion.


4

Tescalipoca Dio di Mescicani

E Ataguïo di Peruvien, brûtali

Demonii fei, superstiziosi e strani,

Questo ingordo do sangue di animali.

Quello affamôu de sacrifizi umani,

O creddeiva ben fæto destinâli

A infonde un fanatismo intollerante

Ne-ô Paolotto e ne-ô popolo ignorante.


5

E ô feroce Tipoco e ô tristo Atôa

O i fissava a inscinuâ ne-a semplicetta

Gente d’Aïti e queta fin allôa

Sentimenti de raggia e de vendetta:

E Xipe e Urê, duî genii, un ch’innamôa

L’ommo de l’öu, e l’atro da donnetta,

A resveggia in Alana e ne-a milizia

Do mæximo a lussûria e l’avarizia.


6

Docili quelli genii tenebrosi

A-i Spagnolli e a-i Indigeni davanti

Comparivan in sêunni misteriosi,

Disponendoli ad arte tutti quanti,

O con fantasmi tetri e sanguinosi,

O con pompose immagini e brillanti,

O rappresentazioîn lubriche e oscene

A-e pascioîn ciù violente e a triste scene.

